
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
যাতায়াত



নেই, আমার আকাশে আর নেই পাখির উড়াল


সমস্ত দিনের শেষে নেমে আসে

অন্ধকার, প্রকাশ-অতীত

ন্যূনতম ভুল বেজে ওঠে সংগীতের সুরে


প্রিয়তমা, হাত রাখো হাতে

ক্রমাগত মরণের থেকে যাই খরজীবনের দিকে


যাই, আকাশের গান থেকে পাখির ডানায়


যাই, যাতায়াত বড়ো ভালো লাগে






লিখি ১



ভাঙনের গাথা লিখি, লিখি রূপকথা

নষ্ট চাঁদ ও গ্রহণ নিয়ে

লিখি সংকেতে পৃথিবী তৈরি করে

ফের, বাঁ-পাঁজর থেকে

জন্ম নিক মায়া-বীজ, চিরনতুনের

ডাক দিয়ে যাক, আর

হেসে গড়িয়ে পড়ুক বোকাদের খুকু-প্রেম


যদি লিখি এইসব সাবেকি কাহিনী

হবে রূপকথা? হবে ভাঙনের

স্তোত্রাবলী নাকি গাঢ় সাংকেতিক পদে

লিখব অতি-ব্যক্তিগত

কেচ্ছা, নৈর্ব্যক্তিক পুরাণে মিশিয়ে?


আপাতত, লিখি, লিখে যেতে থাকি!

